
L’alpinist e perscrutader da la natira sursilvan 
Placidus Spescha (1752–1833) vegn preschentà en in’exposiziun

PEIDER ANDRI PARLI / ANR

■ Dals 20 da november 2002 fin als 2
da favrer 2003 vegn mussada en il
Museum grischun da la natira a Cui-
ra in’exposiziun speziala, ch`è de-
ditgada al pader benedictin Placi-
dus Spescha. Plain mirveglias ed en
moda particulara è Spescha ì avant ra-
dund 200 onns novas vias: Sco em-
prim s’è el ristgà sin il Tödi, la munto-
gna la pli auta da la Surselva – però
senza rivar fin sin il piz – e sin blers
auters culms e munts. En cartas elavu-
radas cun premura ed en dunsainas da
manuscrits ha el skizzà e descrit sias
experientschas en las muntognas, sia
lavur da prescrutaziun e ses sforzs per
il svilup da la regiun natala. En moda
impressiunanta quintan ils documents
d’in temp da grondas midadas, da las
relaziuns difficilas da l’uman cun ina
natira aspra e da novas experientschas
cun contemplar il mund giu dals pizs
da las muntognas – fin a Basilea u al
Mar mediterran sco che Spescha pre-
tenda. Per il 250avel anniversari da
l’alpinist e perscrutader da la Surselva
al deditgescha l’archiv chantunal ed il
museum grischun da la natira in’expo-
siziun speziala.

Avdant e perscrutader da 
las Alps en ina

Ch’ins ha tschernì il museum da la na-
tira per quest’exposiziun ha tenor Jürg
Paul Müller, directur dal museum, da
far cun l’affecziun da sia chasa per
quellas tematicas, cunzunt per la per-
scrutaziun da las Alps. Dal 1991 ha ses
museum p. ex. gidà a reactivar quella
perscrutaziun. A Mustér è en seguit
vegnì fundà il Forum da las Alps, ch’è
adina en viadi. La perscrutaziun da las
Alps è tenor Müller savens vegnida
fatga da persunas che n’abitavan betg
en las muntognas sco p. ex. ils Englais.

La vista dals indigens sin lur agens
culms e munts mancava. E perquai è
Spescha uschè interessant. El era per-
scrutader da las Alps ed abitant da
quellas regiuns muntagnardas en ina.
En il titel da l’exposiziun vegn el num-
nà mo Placidus Spescha e betg Placi-
dus a Spescha – sut quel num al enco-
nuschan ins en sasez. Il motiv ch’ins
ha laschà davent quel a è tenor Ursus
Brunold, adjunct da l’archiv chantu-
nal, quel, che Spescha sez haja duvrà
quel à (quai mussan divers docu-
ments) mo en contact cun indigens.
Las chartas per ses amis ordaifer la
Surselva ed il Grischun ha el adina
segnà be cun Spescha.

In incendi cun consequenzas
L’exposiziun è structurada en trais blocs
cun mintgamai trais fin quatter temas.
L’emprim bloc «In temp da grondas mi-

dadas» mussa las tensiuns che han ac-
cumpagnà la midada dal 18avel al
19avel tschientaner. Il segund bloc te-
matisescha la relaziun difficila da l’u-
man da lez temp cun la natira, ed il terz
bloc è deditgà a la prestaziun da Spescha
tar la conquista dals pizs ils pli auts sco
che l’autura e concepidra da l’exposi-
ziun, Ursula Scholian Izeti, ha declerà a
la pressa. La vita da Spescha aveva bellas
e main bellas varts. Tar las main bellas
tutgan l’incendi da la claustra en l’onn
da guerra 1799 ed il exil suandant a
Puntina. Spescha ha stuì vesair co ch’ils
Franzos, ch’el admirava fitg, han dà fieu
la claustra ed il vitg da Mustér per cha-
stiar ils purs indigens che s’avevan s’op-
ponì cunter lur domini ed han uschia
destruì er ina gronda part da si’ovra da
vita. Tranter auter han las flammas ruinà
sias ponderaziuns e preparaziuns per in
rumantsch surregiunal. Da l’autra vart

ha Spescha emprendì a dissegnar en
l’exil a Puntina, nua ch’ils Austriacs
l’han manà pervi da sia veneraziun per
ils Franzos – ma er pervi da sias abilitads
cartograficas.

Istorgia che viva
L’archiv claustral da Mustér e l’archiv
chantunal dal Grischun a Cuira posse-
dan passa 50 tractats e toms da ma-
nuscrits dal pader da Mustér. Mo ina
pitschna part d’els è accessibla en mo-
da stampada a las lecturas ed als lecturs
dad oz. Entant ch’ins po cun ediziuns
modernas reproducir ses texts cum-
plettamain e pled per pled, èn els en
ediziuns veglias savens vegnids midads
fermamain. Cun numerus duns ad em-
prest da l’archiv claustral da Mustér e
da l’archiv chantunal dal Grischun vul
l’exposiziun en il museum grischun da
la natira render attent a la valur dals

documents originals. Grazia ad els pon
novas dumondas manar ad invistas
adina puspè surprendentas: Istorgia
che viva. Cun sia varietad tematica sa
drizza l’exposiziun dad Ursula Scholian
Izeti ad in spectrum vast da visitadras e
visitaders, ch’èn interessads vi da la re-
laziun cun la natira e vi da l’istorgia. A
gruppas vegnan offerids guids spezials
suenter preannunzia (tel. 081 257 28
41).Tablas tematicas

mainan l’aspecta-
tura e l’aspectatur
tras l’exposiziun e
bittan glisch sin
dumondas ch’èn
anc oz da relevan-
za per il Grischun,
uschia p. ex. l’im-
potenza da l’uman
envers la natira 
stgadagnada u la
smanatscha dal
luf. FOTO P. A. PARLI

Il tat dal rumantsch
grischun

Placidus Spescha po atgnamain
vegnir numnà il tat dal ru-
mantsch grischun. Influenzà da
las ideas modernas ed innovativas
da la revoluziun franzosa aveva’l
cumenzà a stgaffir in rumantsch
surregiunal. Ina naziun è mo ina
naziun sch’ella ha in’atgna lingua,
era ina da las maximas da quel
temp. E gia che Spescha re-
sguardava ils Rumantschs sco na-
ziun è el sa mess vidlonder a crear
ina furma da lingua cuminaivla
per tut las valladas rumantschas –
ina tala mancava nempe. El aveva
gia fatg ina gronda part d’in ple-
dari e d’ina grammatica cur ch’ils
Franzos han dal 1799 mess en
fieu e flomma la claustra da Mu-
stér – e bleras da sias lavurs.
Turnà da l’exil austriac ha el gì
gronda fadia da chattar la storta
cun la vita en claustra. Bain ha el
anc ina giada cumenzà a notar
sias ponderaziuns linguisticas, ma
– u che la vita era massa curta u
che ses tschaffen era stalivà – sia
lavur davart il rumantsch surre-
giunal è restada fragment.

Auzament dal pe da taglia sco punct culminant
Glindesdi sa raduna il cussegl grond a Cuira a sia sessiun dal november

■ (anr/hh) En il center da la sessiun
dal november dal parlament chantu-
nal stat il preventiv per 2003 e la du-
monda davart l’auzament dal pe da
taglia. Deputadas e deputads han
plinavant da decider definitivamain
areguard la revisiun totala da la
constituziun chantunala. La sessiun
da l’autra emna che cuzza en tut quat-
ter dis è chargiada pulitamain. L’en-
tschatta vegn fatg il glindesdi cun il
program annual ed il preventiv 2003,
sco er il program guvernamental. Sil-
suenter suonda la davosa part da la
segunda lecziun da la revisiun totala
da la constituziun chantunala. Sin gli-
sta da tractandas è plinavant ina lunga
retscha da respostas da la regenza ad
intervenziuns parlamentaras, sco era la
revisiun parziala da l’ordinaziun
areguard la lescha federala davart ils
esters ed asilants.

Dapli taglia?
La regenza propona al cussegl grond
d’auzar il pe da taglia per diesch per-
tschient. Davent dal 2004 purtass quel
retgavs supplementars da radund 45
milliuns francs. Deliberadas da quai
auzament vegnan las persunas giuridi-
cas. Il motiv per quella mesira pauc
populara è il deficit prevì en il budget
da l’onn vegnent. Quel munta a ra-
dund 75 milliuns francs. Quai è buna-
main il dubel da la directiva relaschada
dal parlament. Tenor quella dastga il
chantun far in deficit da maximum 40
milliuns francs. Per l’onn current

quinta la regenza cun in deficit da ra-
dund 30 milliuns francs. Entaifer dus
onns vegn l’agen chapital da radund
77 milliuns francs pia duvrà pratica-
main dal tut. Anc avant quatter onns
muntava quel a radund 120 milliuns
francs. 

Partidas encunter l’auzament
Ladinamain suenter l’annunzia da
quest auzament l’entschatta october
entras la ministra da finanzas Eveline
Widmer-Schlumpf èn las emprimas

vuschs criticas stadas d’udir. Tar las
partidas burgaisas na vegn quella adat-
taziun betg en dumonda. Cleramain
encunter in auzament è la fracziun da
la Partida populara svizra. Il motiv
persuenter è la debatta da l’onn pro-
xim areguard las novas structuras e la
repartiziun da las incumbensas, aschi-
dadir in pachet da sanaziun. La frac-
ziun da la pps è da l’opiniun ch’in au-
zament il mument dad uss prendessia
il squitsch da spargn en connex cun
lezza debatta. In cler na a l’auzament

dal pe da taglia vegn era da la Partida
cristiandemocrata. Per ella èsi da dar la
prioritad a tut las autras pussaivladads
da spargn. Cumbattì vegn l’auzament
dal pe da taglia era da la Partida libe-
raldemocrata. Ella sustegn la proposta
da la cumissiun da gestiun. Quella
propona reducziuns globalas da ra-
dund 20 milliuns francs. Qua tras sa-
vess il deficit vegnir sbassà sin radund
55 milliuns francs. Sustegn survegn la
regenza da la Partida socialdemocrata.
La ps è da l’opiniun che l’auzament sa-
ja necessari, cas cuntrari stoppia il
chantun sminuir massivamain sias
prestaziuns.

Davosa part da 
la constituziun

Cun occasiun da la sessiun da l’en-
tschatta october è il cussegl grond sa
fatschentà en il rom da l’emprima lec-
ziun da la stipulaziun da las incum-
bensas publicas en la nova constitu-
ziun chantunala. El ha discussiunà
ditg e lung las duas propostas princi-
palas. Suenter avair dilucidà numerus
detagls è il parlament la fin finala sa
decidì per la varianta minimala da
l’enumeraziun da las incumbensas.
Quels artitgels furman la davosa part
ch’il parlament ha anc da tractar en
connex cun la revisiun totala da la
constituziun chantunala. Silsuenter
vegn el a decider definitivamain davart
quella per mauns dal pievel. 

En votaziun vegn quella l’onn ve-
gnent.

La deliberaziun dal preventiv e la proposta d’auzar il pe da taglia vegnan a chaschunar
lungas discussiuns l’autra emna en il cussegl grond. FOTO H. HUONDER

Annunzias da donns
Las annunzias dils donns san vegnir
inoltradas sur las vischnauncas a
suandontas adressas. 
Per donns vid baghetgs: Tier la Segi-
rada da baghetgs grischuna, Otto-
strasse 22, 7001 Cuera.
Per donns elementars: Als uffecis
circuitals.
Per donns vid baghetgs communals:
Tier igl inspectorat da vischnauncas,
Grabenstrasse 1, 7001 Cuera. 
Per donns buca segirai e per donns
che pericliteschan l’existenza: Uffeci
social, Gürtelstrasse 89, 7001 Cuera. 

Donaziuns
Donaziuns san ins far sil conto dalla
Banca cantunala CG 180.478.200
culla annexa «Malauras november
2002, conto 2031.8101. Quei conto
ei vegnius fundaus dalla regenza gri-
schuna.

Donaziuns cun la remartga «Mal-
auras Svizra» ein era pusseivlas tier:
Cadaina da fortuna, schec postal 10-
15 000-6 u tier Caritas, schec postal
60-7000-4.

